
				Այս էջը սրբագրված է

Ա. Վուդրո Վիլսոնի իրավարար վճիռը
Հայաստանի և Թուրքիայի սահմանի վերաբերյալ




Տարեվերջին՝ դեկտեմբերի 28-ին [2006թ.], լրանում է
ԱՄՆ 28-րդ նախագահ (1913-1921թթ.), Խաղաղության
նոբելյան մրցանակի դափնեկիր (1920թ.), հայ ժողովրդի
մեծագույն բարեկամ Վուդրո Թոմաս Վիլսոնի
(Woodrow Thomas Wilson) ծննդյան 150-ամյակը:

Համաշխարհային քաղաքագիտական միտքը բազմիցս է անդրադարձել 
Վուդրո Վիլսոնի քաղաքական ժառանգությանը, սակայն
գրեթե ոչինչ չի արվել վեր հանելու համար ԱՄՆ նախագահի հետևողական և աննկուն ջանքերը հանուն հայ ժողովրդի դարավոր իղձերի
իրականացման և, ամենակարևորը, արժեվորելու համար այդ գործունեության բարձրակետը հանդիսացող Հայաստանի Հանրապետության և Թուրքիայի Հանրապետության միջև սահմանը որոշող և
մեկընդմիշտ ամրագրող իրավարար վճռի (arbitral award) քաղաքական անանց կարևորությունը մերօրյա Հայաստանի Հանրապետության ներկայի և ապագայի համար:

Իրավարար վճռի նախընթացը

1920թ. ապրիլի 25-26-ին Դաշնակից և ընթերակա ուժերի
Գերագույն խորհուրդը (Supreme Council of Allied and Associated
Powers), բաղկացած Մեծ Բրիտանիայի, Ֆրանսիայի, Իտալիայի և
Ճապոնիայի ներկայացուցիչներից, որոշում կայացրեց դիմել ԱՄՆ
նախագահին 2 խնդրանքով.



ա) ստանձնել Հայաստանի մանդատը,

բ) իրավարար վճռով որոշել Հայաստանի և Թուրքիայի

սահմանը:




Երկրորդ խնդրանքը նաև պաշտոնապես ամրագրվեց խաղաղության 
վեհաժողովի նախագահի՝ Ֆրանսիայի վարչապետ և
արտգործնախարար Ալեքսանդր Միլերանի, 1920թ. ապրիլի 27-ի
պաշտոնագրով: Նույն խնդրանքը, 89-րդ հոդվածի տեսքով, ներառվեց 
Սևրի դաշնագրի մեջ և արդեն Հայաստանի ու Թուրքիայի,
ինչպես նաև դաշնագիրը ստորագրած գրեթե 20 երկրի, անունից
հղվեց ԱՄՆ նախագահին: ԱՄՆ նախագահը, իրավասու մարմինները (պետքարտուղարությունը, պաշտպանության նախարարությունը և 
նախագահի վարչակազմը) և համապատասխան աշխա-

